
ÇELËSI I ZGJIDHJES

KAZUS PENAL
1. Pyetja e parë: Nga të dhënat e kazusit, a mendoni se ka bashkëpunim ndërmjet të pandehurve në vrasjen e viktimës L.J.? 



(10pikë)

· Përgjigjje e shkurtër

Jo, nga të dhënat e kazusit nuk mendoj se vërtetohet bashkëpunimi ndërmjet të pandehurve për vrasjen e viktimës.
· Ligji- Kuptimi i ‘bashkëpunimit’- elementet/kriteret

Sipas nenit 25 të KP, “Bashkëpunim quhet kryerja e veprës penale nga dy ose më shumë persona me marrëveshje ndërmjet tyre”. Nga ky përkufizim, del se nga ana objektive bashkëpunimi karakterizohet nga pjesëmarrja me veprime aktive në kryerjen e veprës penale e dy ose më shumë personave. Këta persona mund të quhen bashkëpunëtorë vetëm në rastin kur veprimet e secilit prej tyre njihen si të kundërligjshme dhe pasoja e dëmshme dhe e kundërligjshme është rezultat i veprimtarisë së përbashkët të tyre në arritjen e kësaj pasoje. Sjellja e bashkëpunëtorit në kryerjen e veprës penale mund të shprehet me veprime aktive ose me mosveprim, p.sh. ajo e ndihmësit. Sjellja e organizatorit dhe e shtytësit (nxitësit) shprehet gjithmonë në veprime aktive. Ana subjektive e veprës penale e kryer me bashkëpunim karakterizohet nga faji në formën e dashjes e të gjithë bashkëpunëtorëve, e shprehur në marrëveshjen ndërmjet tyre për të kryer veprën penale. Marrëveshja e bashkëpunëtorëve mund të arrihet në faza të ndryshme të kryerjes me dashje të veprës penale, para fillimit të kryerjes së veprës penale ose gjatë kryerjes së saj. Kur ajo është bërë pas kryerjes së veprës penale nuk është element i bashkëpunimit, por përkrahje pas krimit.
· Zbatimi në rastin konkret, sipas të dhënave të kazusit

Nga të dhënat e kazusit, R.I. ka njoftuar policinë gjyqësore se në vendin e biznesit të tij është vetëvrarë me pistoletë viktima L.J. Ai ka ndryshuar gjurmët e krimit, duke u përpjekur ta paraqesë si vetëvrasje. Nga përgjimi ambiental ndërmjet të pandehurve dhe nga të dhënat e përftuara nga provat e tjera, R.I pranoi që e kishte marrë çiften dhe e kishte fshehur, duke ia treguar më pas vendndodhjen policisë gjyqësore. Në vështrim të elementeve të bashkëpunimit të evidentuara më lart, nga të dhënat e mësipërme nuk provohet se ka bashkëpunim ndërmjet të pandehurve E.K dhe R.I. Nuk provohet asnjë marrëveshje e dy të pandehurve për vrasjen e viktimës. Po kështu, nuk provohet se i pandehuri R.I. ka qenë i pranishëm në vendin e ngjarjes para apo gjatë vrasjes së viktimës. 

· Kundëranaliza

Nisur nga fakti se i pandehuri R.I është kushëri me të pandehurin E.K., mund të hamendësohet se ata mund të jenë marrë vesh me njëri-tjetrin për të kryer vrasjen e L.J., por ky hamendësim nuk është i mbështetur dhe nuk vërtetohet nga të dhënat e kazusit.
· Konkluzioni

Nga të dhënat e kazusit nuk mendoj se vërtetohet bashkëpunimi ndërmjet të pandehurve E.K dhe R.I përvrasjen e viktimës L.J..

2. Si do ta kualifikonit vrasjen e kryer përmbi motivin e kësaj ngjarjeje? (20 pikë)

-
Përgjigjje e shkurtër
Vrasja e viktimës L.J. do të kualifikohet ‘vrasje e kryer me paramendim për motiv hakmarrje’.
-
Ligji- Vrasja me paramendim sipas nenit 78 të KP- kualifikimi i vrasjes së kryer bazuar mbi motivin
Në nenin 78 të KP, ku parashikohet vepra penale “Vrasja me paramendim”, në paragrafin e parë përmendet vetëm‘vrasja me paramendim’, pa specifikuar motivin. Në paragrafin e dytë parashikohet: “Vrasja e kryer për interes apo për hakmarrje dënohet me….”. Për t’u cilësuar vrasje me paramendim nuk mjafton që subjekti i krimit të ketë marrë vendim me vetëdije për të kryer vrasjen duke parashikuar të gjitha rrethanat dhe të ketë gjetur kohë dhe mjetet për kryerjen e krimit, por kërkohet që kjo gjendje mendore të ketë vazhduar deri në çastin e kryerjes së vrasjes. Në vrasjen me paramendim subjekti jo vetëm gjen mjetin e vrasjes, por cakton kohën kur do ta kryejë atë, zë pritën me dije dhe merr të gjitha masat e tjera të nevojshme për kryerjen e vrasjes, për t’i shkaktuar vdekjen viktimës. Për të pasur vrasje me paramendim, në çdo rast kërkohet të jenë në unitet elementi objektiv (intervali kohor, gjetja e mjeteve, etj.) me elementin subjektiv (dijenia, gjakftohtësia, vendosmëria) për të kryer vdekjen e viktimës. 


Vrasja për interes dhe vrasja për hakmarrje, sipas paragrafit të dytë të nenin78 të KP, janë lloje të veçantë të vrasjes me paramendim. Vrasja për interes kuptohet vrasja e kryer, e nxitur nga motive interesi material të fajtorit ose në favor të personave të tjerë, si p.sh. vrasja me pagesë, vrasja për ndarje pasurie, për trashëgimi, për konkurrencë, etj.. Motivet e interesit i paraprijnë kryerjes së krimit të vrasjes për interes të viktimës dhe jo pas saj. Vrasja për interes dallohet jo vetëm nga motivi, por edhe nga qëllimi i përfitimit material që synon të arrijë autori. Vrasja për hakmarrje kuptohet ajo vrasje që kryhet si shpagim për një dhunë apo veprim të përjetuar si të padrejtë, p.sh. për shkak të rrahjes, të fyerjes, të shpifjes të mëparshme apo për kallzim në polici, për dëshmi të rreme në gjykatë e prokurori, etj..
-
Zbatimi në rastin konkret, sipas të dhënave të kazusit
Nga të dhënat e kazusit krijohet tej çdo dyshimi të arsyeshëm bindja se i pandehuri E.K. ka vrarë me paramendim viktimën L. J.. Motivi i vrasjes ka qenë hakmarrja për shkak se viktima prej rreth një viti nuk pranonte të fejonte vajzën e tij të mitur me të pandehurin E. K.. Ky i fundit  ka vazhduar të këmbëngulë në kërkesën e tij, madje duke angazhuar dhe familjarë të tjerë. Dy ditë përpara ngjarjes, i pandehuri E.K. ka shkuar në vendin ku punonte viktima dhe ka bërë debat me të duke e kërcënuar me fjalët: “...më ke borxh, pasi me ke mbajt tash një vit pas kësaj pune...”. Këto të dhëna vërtetojnë kryerjen e vrasjes me paramendim dhe për motivin e hakmarrjes, sipas kuptimit të sqaruar më sipër për këtë cilësim.

-
Kundëranaliza
Nga i pandehuri E.K. mund të pretendohet se ai nuk ka patur motiv ta vriste viktimën për hakmarrje dhe ky motiv nuk vërtetohet nga provat. Ky pretendim është i pabazuar. Ai, siç del nga të dhënat e kazusit, duke u ndjerë “i fyer” nga refuzimi, pasi dështoi në të gjitha format e presionit ndaj viktimës, e ka vrarë atë në vendin e punës.  Vrasja për motivin e ‘fyerjes’ cilësohet si vrasje për hakmarrje, sipas shpjegimit të dhënë më sipër.
-
Konkluzioni

Vrasja e viktimës L.J. do të kualifikohet ‘vrasje e kryer me paramendim për motiv hakmarrje’, sipas nenit 78, paragrafi i dytë i KP.
3. Njoftimi i bërë nga R.I. në policinë gjyqësore a përbën vepër penale dhe nëse po a është kryer në bashkëpunim me të pandehurin E.K. ? (20 pikë)

· Përgjigjje e shkurtër

Njoftimi i bërë nga R.I. në policinë gjyqësore se në vendin e biznesit të tij është vetëvrarë me pistoletë viktima L.J. përbën element të vepërs penale “Veprime që pengojnë zbulimin e së vëretetës”. Kjo vepër nuk është kryer në bashkëpunim me të pandehurin E.K.
· Ligji- Kuptimi i veprës penale “Veprime që pengojnë zbulimin e së vërtetës” sipas nenit 301 të KP- elementet/ kriteret

Vepra penale “Veprime që pengojnë zbulimin e së vërtetës”, e parashikuar nga neni 301 i KP, ka këtë përmbajtje: “Kryerja e veprimeve për të ndryshuar vendin e kryerjes së veprës penale, duke prishur, ndryshuar apo fshirë gjurmët e saj ose duke lëvizur, fshehur, asgjësuar, vjedhur, falsifikuar një send apo një dokument me qëllim për të vështirësuar dhe penguar zbulimin e veprës penale dhe të autorit të saj…”

Objekti i këtij krimi janë marrëdhëniet juridike të vendosura për të siguruar veprimtarinë e rregullt të organeve të ndjekjeve penale për zbulimin e veprës penale dhe të autorit, të mbrojtura posaçërisht me legjislacionin penal nga veprimet ose mosveprimet kriminale.

Nga ana objektive, krimi kryhet me veprime të kundërligjshme për të ndryshuar vendin e kryerjes së veprës penale, ndër të tjera, duke prishur, ndryshuar apo fshirë gjurmët e veprës penale ose duke lëvizur, fshehur, asgjësuar një send. Format dhe mënyrat e kryerjes së krimit janë të ndryshme dhe lidhen me ardhjen e pasojave. Nga ana subjektive, krimi kryhet me dashje të drejtpërdrejtë dhe me qëllim për të vështirësuar dhe për të penguar zbulimin e veprës penale dhe të autorit të saj. Motivet mund të jenë të ndryshme, por nuk kanë ndonjë rëndësi për cilësimin ligjor të veprës penale.

· Zbatimi në rastin konkret, sipas të dhënave  të kazusit

Siç u evidentua më lart, nga të dhënat e kazusit, R.I. ka njoftuar policinë gjyqësore se në vendin e biznesit të tij është vetëvrarë me pistoletë viktima L.J.. Ai ka ndryshuar gjurmët e krimit, duke u përpjekur ta paraqesë si vetëvrasje. Nga përgjimi ambiental ndërmjet të pandehurve dhe nga të dhënat e përftuara nga provat e tjera, R.I pranoi që e kishte marrë çiften dhe e kishte fshehur, duke ia treguar më pas vendndodhjen policisë gjyqësore. Ndryshimi i gjurmëve të krimit, fshehja e çiftes janë veprime që përmbushin elementet e veprës penale të analizuar më sipër. Motivi në këtë rast është për të penguar zbulimin e veprës penale të vrasjes dhe të autorit, të të pandehurit E.K., i cili është kushëri me të pandehurin R.I. Motivi nuk ndryshon cilësimin e veprës.

Nga të dhënat e kazusit nuk rezulton se kjo vepër është kryer në bashkëpunim me të pandehurin E.K.. Pavarësisht nga qëndrimi lidhur me ekzistencën e bashkëpunimit apo jo, ky fakt nuk ndryshon cilësimin ligjor të veprës. 
· Kundëranaliza
R.I mund të pretendojë se njoftimi i policisë gjyqësore për faktin se në vendin e biznesit të tij është vetëvrarë me pistoletë viktima L.J, duke mos e ditur se ai ishte vrarë, nuk përbën vepër penale në vetëvete. Ky prendim nuk është i bazuar. Veprimet e të pandehurit R.I. duhen vlerësuar së bashku. Njoftimi i policisë se L.J është vetëvrarë, i lidhur me veprimet e tjera duke fshehur çiften, plotësojnë elementet e veprës për të penguar zbulimin e veprës penale të vrasjes dhe të autorit, të pandehurit E.K.
· Konkluzioni

Njoftimi i bërë nga R.I. në policinë gjyqësore se në vendin e biznesit të tij është vetëvrarë me pistoletë viktima L.J. përbën element të veprës penale “Veprime që pengojnë zbulimin e së vëretetës”, parashikuar nga neni 301 i  KP. Kjo vepër nuk është kryer në bashkëpunim me të pandehurin E.K.

